
Identidade plástica
ARTE II

F. 1: Granell en Puerto Rico con alumnos. F.2: Ilustración de Granell. F.3:  Pintura de Colmeiro. F.4: Cuberta do libro Tupinamba Indian 
deseñada por Granell.  Imaxes cedidas polo Museo Granell e por Afundación.

A pintura é sobre todo a procura
 de solucións formais sin que iso 

implique a perda de 
identidade.

(Luís Seoane)

EUGENIO GRANELL
Nacido na Coruña en 1922, viviu a nenez e xuventude en Compostela. 
Trasládase a Madrid para iniciar estudos na Escola Superior de Música, 
onde comeza a acudir aos faladoiros republicanos, contactando coas 
principais figuras literarias. Inicia a súa actividade na POUM (Partido 
Obrero de Unificación Marxista).

A derrota republicana obrígao a tomar o camiño do exilio, vivindo en 
campos de concentración en Francia, dende onde consegue fuxir ata a 
República Dominicana. O exilio supuxo para Granell a descuberta dun 
mundo novo, con costumes diferentes,  de maneira que para unha 
persoa de talante e capacidade de traballo coma el o espazo de liberdade 
de actuación que atopou supuxo unha porta aberta á creación.

Coñece aos grandes surrealistas franceses, incluído André Bretón 
con quen establece unha sólida amizade que os levará  a acometer 
proxectos común como unha serie de debuxos titulados “Cádaveres 
exquisitos”. Segundo Granell coñecer a Bretón resultou ser un 
estímulo e un punto de inflexión na súa vida.

A ditadura do xeneral Trujillo obrígao a marchar a Puerto Rico, 
onde establecerá contactos cos intelectuais exiliados. Posteriormente 
trasládase a Nova York, onde será profesor ata xubilarse como 
emérito de Brooklyn College tras doutorarse.

A súa obra está presente nos museos de todo o mundo. Dentro 
do contexto surrealista destacan as súas esculturas, onde se moldean 
estruturas típicas do mundo antigo como son os tótems, todas 
elas realizadas sobre madeira con obxectos reciclados e cun rechamante 
cromatismo. Dentro da súa obra cómpre destacar a presenza feminina, 
que evoluciona cara a unha idea da muller autónoma e libre. 

En 1995 créase a Fundación Eugenio Granell en Compostela, 
instalándose no edificio do Pazo de Bendaña.

MANUEL COLMEIRO
Naceu en Chapa (Silleda) en 1901, e morreu en Salvaterra de Miño 
en 1999.  Aos doce anos emigra a  Arxentina con seus pais e alí estuda na 
Academia de Belas Artes, ademais de fundar un núcleo artístico de 
aprendizaxe autodidacta con algúns amigos. En 1921 participa nunha 
exposición colectiva con pintores arxentinos. 

De regreso a Galiza, en 1928, a Deputación de Pontevedra concédelle 
unha bolsa que utilizará para ampliar estudos en Barcelona, onde 
realiza diversas exposicións e establece importantes relacións coa 
intelectualidade catalá do momento con pintores como Villá, Obiols e 
Benet e os críticos Riva e Sucre, entre outros. Viaxará con frecuencia 
a Holanda, onde estuda a Rembrandt, un dos seus referentes xunto 
con Goya e Velázquez.

Durante a República relaciónase con artistas galegos do momento, os 
chamados “Novos”. Con motivo do golpe de estado franquista, exíliase 
en Arxentina onde realiza murais no centro da cidade de Buenos 
Aires con outros pintores arxentinos, sen perder o contacto cos 
exiliados galegos.

En 1948 volve a Europa e instálase en París.Visita Galiza en 1950 por 
primeira vez dende que se exiliara. A súa obra caracterízase por un 
estilo intimista e lírico, quedando latente a influencia francesa e o 
impresionismo, aínda que Galiza estará sempre na súa obra ao reflectir 
escenas de traballo rural ou faenas domésticas. Pintor apaixonado pola 
cor, utiliza unha paleta construída con verdes brillantes, rosas, azuis e 
carmíns.

A obra de Colmeiro está representada en galerías de todo o mundo. 
En 1982 recibiu o Pedrón de Ouro e, en 1983, o Museo Español de 
Arte Contemporánea celebrou unha importante mostra retrospectiva 
da súa obra. Malia que nunca quixo ningún tipo de protagonismo rexeitando 
calquera forma de exhibición persoal, recibiu, alén do sinalado, o Premio das 
Artes da Xunta e o Premio Celanova, Casa dos Poetas.

ARTURO SOUTO
Naceu en Pontevedra no ano 1902. Fillo dun maxistrado e pintor, a súa 
familia viviu en diferentes cidades ata establecerse en Sevilla, pasando 
os veráns na Galiza, de maneira que se inspirará nas paisaxes galegas, 
nos mariñeiros e no ambiente rural para os comezos da súa obra.

No ano 1922 trasládase a Madrid, e ingresa na Real  Academia de Belas 
Artes de San Fernando, onde contactaría con Salvador Dalí e outros 
artistas destacados. Nesta época frecuenta faladoiros nos que manterá 
amizade con Ramón María del  Valle Inclán.

Volve a Vigo para facer o servizo militar, o que supón un 
achegamento á situación cultural galega e mostra a súa 
afinidade co Movemento Renovador, no que despunta 
Colmeiro, Maside e Torres. Retorna a Madrid e expón na 
Casa de Galicia e viaxa a París cunha bolsa da Deputación 
de Pontevedra.

Identifícase politicamente coa República e, finalizada a guerra 
civil, tomará o camiño do exilio como tantos outros, 
viaxando á Habana e máis tarde a Nova York.

En 1942 viaxa a México, onde segue a realizar diversas 
exposicións e toma contacto coas técnicas e tendencias 
mexicanas dos grandes pintores como Diego Rivera. De 
volta a Galiza non é acollido como esperaba e as súas 
exposicións non teñen éxito, polo que volve a México, 
onde falecerá en 1964.


